
Annotatsiya 

Ushbu maqolada shimoliy-sharqiy Oʻzbekiston hududiga kiruvchi Jizzax, Sirdaryo va Toshkent viloyatlari 
hududida oʻsuvchi daraxt va butalariga jiddiy zarar keltiruvchi shira turlarining bioekologik xususiyatlari birinchi marotaba 
elon qilinmoqda. 

Аннотация 
В данной статье впервые объявляется биоэкологические особенности видов тлей, наносящих 

серьезный ущерб деревьям и кустарникам, произрастающим на территории Джизакской, Сырдарьинской и 
Ташкентской областей входящий северо-восточный часть Узбекистана. 

Abstract 
This article is the first to announce the bioecological characteristics of aphid species that cause serious damage 

to trees and shrubs growing in the Jizzakh, Syrdarya and Tashkent regions of the north-Eastern part of Uzbekistan. 
 
Kalit soʻzlar: Shimoliy-sharqiy Oʻzbekiston, afidofauna, bioekologik xususiyatlar, Aphis pomi, Pemphigius 

immunis, Pemphigus protospirae, Eriosoma phaenax, Eriosoma ulmi, Eriosoma lanigerum. 

KIRISH 

Shimoliy-sharqiy Oʻzbekiston hududiga kiruvchi Jizzax, Sirdaryo va Toshkent viloyatlari 
hududi oʻziga xos tabiiy-iqlim sharoitiga ega. Voha togʻ yonbagʻirlarida buta va daraxtlardan 
yovvoyi jiyda, archa, bodom, olma, nok, yongʻoq, naʼmatak, zira, rovoch, zirk kabilar oʻsadi. 
Shimoliy-sharqiy Oʻzbekiston ochiq zona boʻlganligi sababli, janubiy-gʻarbdan kelayotgan 
shamollarning ta’siri oʻta kuchli ekanligini mazkur hududda oʻsayotgan oʻsimliklardan ham oson 
farqlab olasa boʻladi. Yani, asosan daraxt va butalar shimoliy-sharq tomon egilma hosil qilib oʻsadi. 

ADABIYOTLAR TAHLILI VA METODOLOGIYA 
Mamlakatimiz hududida o‘simlik shiralarini o‘rganish bo‘yicha juda katta ilmiy 

izlanishlar olib borilganligiga qaramasdan, aynan Shimoliy-sharqiy Oʻzbekiston (Toshkent, 
Sirdaryo, Jizzax) hududida mazkur yonalishda tizimli va alohida ilmiy tadqiqotlar olib 
borilmaganligini adabiyotlar tahlilidan ham ko‘rish mumkin. Biologiya fanlari doktori, professor 
M.X.Axmedov o‘zining “Gʻarbiy Tyan-Shan daraxt va butalarida uchrovchi shiralar (faunasi, 
shakllanishi va zoogeografik tarqalishi)” nomli dissertatsiyasida ham aynan shimoliy-sharqiy 
shiralarga alohida e’tibor qaratilmagan. Bundan tashqari olimning “O‘rta Osiyo janubiy-sharqiy 

shiralari faunasi va biologiyasi haqida yangi ma’lumotlar”- deb nomlangan maqolasida ham mazkur 
hudud shiralari to‘gʻrisida alohida ma’lumotlar keltirilmagan.  

Shimoliy-sharqiy Oʻzbekiston hududining bir qismi hisoblangan Toshkent vohasi shiralari 
dastlab mukammal tarzda M.U.Mansurxo‘jayeva tomonidan o‘rganilgan. Tadqiqotchi o‘zining 
“Toshkentda iqlimlashtirilgan daraxt va butalar shiralarining (HOMOPTERA, APHIDINEA) faunasi, 
biologiyasi va ekologik xususiyatlari” nomli ilmiy ishida aynan Toshkent hududi bo‘yicha dastlabki 
ilmiy izlanishlar olib borilganligini ko‘rish mumkin, biroq Sirdaryo va Jizzax hududlari o‘simlik 
shiralarini o‘rganish tadqiqot rejasiga kiritilmagan (Ташкент, 1999).  

Tur va turkumlarni aniqlashda (1968), L.I.Nazarenko (1973), A.U.Usmanov, 
G.S.Кostelova (1974), М.М. Nabiyev, R.Yu.Kazakbayev (1975), A.Xamidov, М. Nabiyev, 
T.Odilovlarning (1987) qo‘llanma va aniqlagichlaridan ham foydalanildi. 

Mazkur maqolani yozishga mamalakatimizning shimoliy-sharqiy qismi hisoblangan 
Toshkent, Sirdaryo va Jizzax vohalaridan 2021-2024 yillar davomida yigʻilgan materiallar, olib 
borilgan tadqiqot va kuzatish natijalari asos bo‘ldi. Materiallarning asosiy qismi mart oyidan 
noyabrning oxiriga qadar, zarur bo‘lganda qish oylarida ham yigʻildi. 

 
1-rasm. Tadqiqot olib borilgan shimoliy-sharqiy Oʻzbekiston (Toshkent, Sirdaryo, 

Jizzax) hududi. 
Materiallar A.K.Mordvilko (1910), G.X.Shaposhnikov (1952, 1964), V.A. Mamontova-

Soluxa, I.A.Cherkasovalar (1967) taklif etgan uslublar asosida yigʻildi va qayta ishlandi. Tadqiqotlar 
davomida 100 dan ortiq daraxt va butalar kuzatilib ulardan 280 ta namunalar olindi. Barcha namunalar 
laboratoriya sharoitida qayta ishlanib 110 dona doimiy preparatlar tayyorlandi.  

Shiralarning morfologik va tasnifiy belgilari maxsus afidologik adabiyotlar yordamida qiyosiy 
taxlil etilib tur darajasiga qadar aniqlandi hamda nomlari dunyo shiralar katalogiga (GBIF) muvofiqlashtirildi.  

 O‘simliklarning o‘zbekcha nomlari K.Z.Zokirov, M.M.Nabiyevva boshqalar (1963), К. Z. 
Zokirov, X. А. Jamolxonov (1973), А. Hamidov, М. Nabiyev, Т. Оdilov (1987), hamda lotincha 
nomlari S. K. Cherepanov (1981) bo‘yicha nomlandi. 

NATIJA VA MUHOKAMA 
Oʻzbekiston afidofaunasini tadqiq etishga doir ayrim izlanish natijalari e’lon qilingan boʻlsada 

[2,4,5,], Shimoliy-sharqiy Oʻzbekiston oʻsimlik shiralarining tarqalishi, biologiyasi, ekologik 
xususiyatlari hamda zarar keltirishi rejali oʻrganilmagan. 

Shimoliy-sharqiy Oʻzbekiston hududida oʻsuvchi daraxt va butalarga jiddiy ta’sir (zarar) 
koʻrsatuvchi ayrim tur oʻsimlik shiralarining bioekologik xususiyatlari oʻrganildi. Jumladan: 

Aphis pomi (De Geer, 1773) shirasi shimoliy-sharqiy Oʻzbekiston mintaqasida keng 
tarqalgan shira turlaridan hisoblanadi. Zarar keltirish jixatidan ham tolerantligi bilan ajralib turadi. 
Olma (Malus domestica), nok (Prunus communis) va irgʻay (Cotoniaster) barglarining ostki tomoni 
va yosh novdalarining uchida katta koloniyalarni hosil qiladi. 

Uning ta’sirida olmaning barglari kuchli bujmaloqlanadi va qurib toʻkiladi, yosh 
novdalar notoʻgʻri shakillanadi. Ushbu xolatlar olma hosilining kamayishiga olib keladi. 
Toshkent, Sirdaryo va Jizzax viloyatlari sharoitida olmaning mahalliy navlaridan tashqari behi, nok, 
doʻlana, irgʻay, tobulgʻi kabi daraxt va butalarda ham hayot kechirayotganligi kuzatildi (14-
18.06.2022, Toshkent, Sirdaryo, Jizzax). 

Mazkur tur shiraning Fargʻona vodiysi va Tojikiston sharoitida ham eng kuchli soʻruvchi 
zararkunandalardan ekanligi, boshqa tur olma shiralariga nisbatan tolerant ekanligi qator olimlar 
tomonidan asoslab berilgan [1, 4, 5, 6, 7]. 

Pemphigius immunis (Buckt.) gal hosil qiluvchi shiralardan hisoblanadi. Gallarning 
barchasi novda uchlarida joylashib, kop sonda boʻladi. Jizzax hududida iyul oyida mazkur turni 
voyaga yetgan formalari hamda lichinkalari kuzatildi (9.07.2022). 

Pemphigus protospirae (Licht.) Jizzah vohasida keng tarqalgan shira turlaridan biri 
hisoblanadi. Iyulning birinchi yarmida voyaga yetgan va lichinka formalari koʻplab qayd etildi 
(12.07.2022). Ushbu tur ham barglarda gallar hosil qilganligini koʻrish mumkin.  

Eriosoma phaenax (Mordv.) Qayragʻoch barglarining ostki tomonidan koʻplab topildi. 
Zararlangan barglar gʻovaklashib gal shaklini olgan. Bu tur vakillarini boshqa oʻsimliklarga ham 
koʻchib oʻtish holatlari ham kuzatildi. 

Eriosoma ulmi (L.) shirasi qayragʻoch bargining ostki tomonida oziqlanib, barglarning 
naycha shaklida oʻralishiga sabab boʻlganligi kuzatildi. 

Eriosoma lanigerum (Hausm. 1802) olmaning (Malus kirghisorum, malus sieversii, malus 
domestica) madaniy navlariga jiddiy zarar yetkazadi. U olma daraxtlarining tomir boʻgʻzidan 
boshlab tanasi, shoxlari va novdalari boʻylab zich populyatsiyalarni hosil qiladi. Kuchli zararlangan 
olma tuplarining barglari maydalashib, shakli va rangi oʻzgarishga uchraydi, mevalari toʻkiladi, shira 
koloniyalari zararlagan joylarda shish hosil boʻladi, novdalar shakli oʻzgaradi. Aprel, may, iyun 
oylarida Eriosoma lanigerum koʻplab kopayadi. Voha sharoitida iyun oyining III- dekadasidan 
boshlab shiraning miqdor zichligi kamayib ketadi. (14-18.06.2022, Toshkent, Sirdaryo, Jizzax). 

Cinara tujafilina (del Guerc.) shirasi archalar (Juniperus) ning novdalari boʻylab koloniya 
hosil qilib yashaydi. Ushbu tur koʻplab koʻpaygan davrida oʻsimlik va uning atroflarini jiddiy 
ifloslaydi, boshqa shiraxoʻr hasharotlarni oʻziga jalb etadi.  

Pterochloroides persicae (Chol.) shaftoli va bodom novdalarida zich koloniyalarni hosil 
qiladi. Oʻsimlik tanasi ham oʻz hususiyatini yoqotib hosildorlikni kamayishiga ham sabab boʻladi.  

Callaphis juglandis (Goese) yongʻoq barglarining yuzasida markaziy tomir boʻylab 
koloniya hosil qiladi. Koʻplab koʻpaygan mavsumda burglar jiddiy shikastlanadi.  

Chromaphis juglandicola (Kalt.) sargʻish rangda boʻlib, yongʻoq barglarining ostki 
tomonidagi markaziy va yondosh barg tomirlarida uncha katta boʻlmagan koloniyalarni hosil qilib 
zararkunandalik qilib yashaydi.  

Chaitophorus populialbae (Boyer de Fons.) oq terakning barglari va novda uchlarini toʻliq 
qoplab oladi. Koʻplab koʻpaygan mavsumlarda oʻsimlik vegitatsiyasiga jiddiy zarar yetkazadi. Ayrim 
nihollarni shira ta’sirida butunlay qurib qolganligini ham koʻrish mumkin(11.07.2022).  

Hyalopterus pruni iqlimlashtirilgan va mahalliy danakli mevalarda yashaydi va 
koʻpayadi. Mazkur tur keng tarqalgan zararkunandalardan biri boʻlib, mevali bogʻlarda uning zarari 
ancha yuqori darajada boʻlishi bilan ajralib turadi. Boshqa hudududlarda boʻlgani kabi Jizzax 
sharoitida ham bu tur oʻrikda, bodomda, shaftoli va olxoʻrida uchraydi, hamda jiddiy zarar 
yetkazadi. 

Jizzah vohasida dendrofil sifatida qayragʻochlarda Eriosoma ulmi (L.) shirasi koʻplab 
kuzatildi va uning jiddiy zararkunanda ekanligi qayd etildi. Ushbu turning populyatsiya 
zichligining ortish davrlari asosan, Zomin shahri va unga chegaradosh hududlarda yoz 
mavsumining ikkinchi yarmiga toʻgʻri kelgan. Qayragʻochlarning uchki oʻsuv qismlari, yosh barglar, 
ayrim yosh nihollarning novda qismlari ham jiddiy shikastlangan. Ozuqa oʻsimligi pastki yaruslari va 
daraht atrofidagi yerlar shira suyuqligi jadal ajralishi tufayli kuchli ifloslangan. Oʻsimlik barglari 
deformatsiyalanib, bujmaloqlangan. Ayrim nihollar va yosh novdalar qurib qolgan. Mazkur tur 
Jizzah vohasi uchun jiddiy zararkunanda sifatida ilk marotaba qayd etildi.  

Toshkent sharoitida qayragʻochda mazkur turdan tashqari Eriosoma lanuginosum (Hart.), 
Eriosoma phaenax Mordv., Kaltenbachiella pallida (Halid.), Thetraneura coerulescens (Pass.), 
Thetraneura ulmi (L.), Tinocallis saltans (Nevs.) kabi shiralar ham oziqlanib, zarar keltirishi 
ham aniqlangan [8]. Biroq Jizzax vohasida Eriosoma ulmi shirasining koʻpayishi, oziqlanishi 
va tarqalishi uchun oʻziga xos sharoit yuzaga kelganligi uchun boshqa mintaqalarga 
nisbatan mazkur tur jadal koʻpayib, ozuqa oʻsimligiga sezilarli taʻsir koʻrsatgan. Bundan 
tashqari ushbu turni boshqa ozuqa oʻsimliklariga migratsiya qilishi ham tadqiqodlarimiz 
davomida qayd etildi. 

XULOSA 
Shimoliy-sharqiy Oʻzbekiston (Toshkent, Sirdaryo, Jizzax) hududi o‘ziga xos iqlim sharoitiga 

ega bo‘lib, mamlakatimizning boshqa mintaqalaridan qisman ajralib turadi. Ayniqsa shamol 
tezligining yuqoriligi ayni sharoitga moslashgan daraxt va butalarni tarqalganligi bilan izohlanadi.  

Tadqiqot davomida shimoliy-sharqiy Oʻzbekiston sharoitiga adabtatsiyalangan o‘simlik 
shiralarining jiddiy zarar keltiruvchi 12 ta turning qaysi o‘simliklarda hayot kechirishi, biologiyasi va 
ekologik hususiyatlari hamda zarar keltirish darajalari ko‘rsatib berilgan. Mazkur turlar ichidan zarar 
keltirish jihatidan tolerant hisoblangan ayrimlariga to‘laqonli izoh berib o‘tilgan. 

